
Дневни билтени

На 15.10.2023 во Битола, полициски службеници од криминалистичката полиција на СВР
Битола во координација со Одделот за криминалистиччка полиција – Сектор за
недозволена трговија со дрога, оружје и опасни материи при МВР ги лишиле од слобода
М.С.(42) и 30-годишната С.К., двајцата од Битола. При претрес во домот на М.С.,
извршен со судска наредба, биле пронајдени и одземени нож и други предмети со
остатоци од дрога и пари во различни апоени и валути за кои постои сомнение дека
потекнуваат од кривично дело. Додека, при претрес во домот на С.К., извршен исто така
со судска наредба, биле пронајдени одземени кокаин, грутчеста материја, куршуми и
пари во различни апоени и валути за кои постои сомнение дека потекнуваат од
кривично дело. Двајцата биле задржани во полициска станица и по документирање на
случајот, до Основното јавно обвинителство Битола, против нив е поднесена кривична
пријава по член 215 од Кривичниот законик за „неовластено производство и пуштање во
промет на наркотични дроги, психотропни супстанци и прекурзори“.

На 15.10.2023 во 12.00 часот во Кавадарци, полициски службеници од ОВР Кавадарци
ги лишиле од слобода А.Т.(26) и С.Т.(29), двете од Кавадарци. При претрес извршен со
судска наредба, А.Н.(21) од Кавадарци била затекната во нивниот дом при користење
марихуана, која ѝ била одземена, додека од А.Т. и С.Т. биле одземени неколку пакувања
марихуана. Известен бил јавен обвинител, а лицата биле приведени во полициска
станица и по целосно документирање на случајот против нив ќе биде поднесена
соодветна пријава.

На 15.10.2023 на патот помеѓу селата Могила и Вашарејца, битолско, полициски
службеници од криминалистичката полиција и Полициската станица од општа
надлежност при СВР Битола ги лишиле од слобода Д.Ќ.(23), Н.М.(18) и С.М.(22), сите од
Битола. Тие се сомничат дека со употреба на сила и подесен алат влегле во објект на
правно лице и одзеле повеќе предмети. Кај нив биле пронајдени одземените предмети и
биле вратени на сопственикот. Лицата биле задржани во полициска станица и по
целосно документирање на случајот против нив ќе биде поднесена соодветна пријава.

Денеска (16.10.2023) во 00.20 часот во с.Ново Село, скопско, полициски службеници од
Полициската станица Ѓорче Петров го лишиле од слобода Р.Ц.(40) од Скопје, затоа што
кај него биле пронајдени и одземени марихуана и прашкаста материја. По целосно
документирање на случајот ќе следи соодветен поднесок.

На 15.10.2023 во 20.45 часот на подрачјето на Центар, полициски службеници од
Единицата за интервентна полиција при СВР Скопје го лишиле од слобода М.Г.(21) од
Скопје, затоа што кај него била пронајдена и одземена марихуана. По целосно
документирање на случајот ќе следи соодветен поднесок.

На 15.10.2023 во 10.15 часот на Граничниот премин „Богородица“, полициски
службеници го привеле А.Џ.(69) од Република Србија, затоа што при извршени проверки
било констатирано дека бил баран со потерница. Тој бил предаден на полициски
службеници од Полициската станица Гевгелија за понатамошна постапка.

Во текот на вчерашниот ден (15.10.2023) Министерството за внатрешни работи спроведе
засилена акциска контрола на територијата на Република Северна Македонија за
санкционирање на возила кои се движат со брзина поголема од дозволената, при што
санкционирани се 723 возачи. Од нив 42 возила се движеле со брзина над 50 километри
на час повеќе од дозволеното, а шест возила се движеле со дури над 70 километри на
час повеќе од дозволената брзина. Притоа 423 возила ја пречекориле брзината во
населено место, а 300 надвор од населено место.

Секторот за внатрешни работи Скопје во текот на вчерашниот ден (15.10.2023)
продолжи со контролите во областа на сообраќајот. На територија на град Скопје
изречени се вкупно 197 мерки, меѓу кои за возење повеќе од дозволената брзина 128
санкции, 11 санкции за возење без возачка дозвола, 18 санкции за управување возило
под дејство на алкохол, две санкции за минување на затворен сигнал - црвено светло...

Секторот за внатрешни работи Битола во текот на викендот (14/15.10.2023) продолжи
со контролите во областа на сообраќајот. На територија на СВР Битола санкционирани
се 178 возачи, меѓу кои 93 мерки за возење повеќе од дозволената брзина, 26 мерки за
возење без возачка дозвола, 13 возачи за управување под дејство на алкохол, 6
санкции за непрописно престигнување. Изречена е една санкција за користење на
мобилен телефон при возење...

На 15.10.2023 на подрачјето на СВР Штип била спроведена акциска контрола на возачи
кои управуваат возила со брзина поголема од пропишаната. За време на контролата
биле констатирани 65 прекршоци, од кои 58 надвор од населено место и 7 во населено
место (Свети Николе – 17, Штип – 14, Берово- 10, Кочани – 9, Виница – 8, Пробиштип –
4 и Делчево – 3). На 14/15.10. во времето од 23.00 до 04.00 часот била спроведена
акциска контрола на возачи кои управуваат возила под дејство на алкохол. Притоа биле
санкционирани 8 прекршоци. Санкционирани биле и 25 други видови на прекршоци, од
кои 11 за управување возило без возачка дозвола, 1 за возач почетник, 6 за
некористење сигурносен појас, 1 за користење мобилен телефон, 1 за непрописно
престигнување, 1 за некористење на заштитна кацига и 4 за непрописно паркирање.

На 15.10.2023 во 12.19 часот во СВР Битола било пријавено дека кај с.Оптичари,
битолско, на патот Битола-граница со Република Грција, патничко возило „рено меган“
со битолски регистарски ознаки, управувано од Т.Н.(67) од Битола, излетало од
коловозот. Во несреќата, сопатничката З.П.(84) од Битола се здобила со тешки телесни
повреди, констатирани во Клиничка болница Битола. Увид извршила увидна екипа на
СВР Битола.

На 15.10.2023 во 22.10 часот во Полициската станица Кисела Вода, И.А.(36) од Скопје
пријавил дека на ул.„Вера Јоциќ“ бил каснат од куче скитник.

На 15.10.2023 во 21.20 часот во Полициската станица Драчево, Т.З.(50) од Скопје
пријавила дека во с.Орешани, скопско, нејзиниот малолетен син бил каснат од куче
скитник.

 На 15.10.2023 во близина на с.Тајмиште, кичевско, полициски службеници од Мобилната единица за
компезаторни мерки при Одделот за гранични работи и миграции во Биро за јавна безбедност
пронашле паркиран трактор натоварен со нежигосани огревни дрва и до него околу 12 кубни метри
истоварени нежигосани огревни дрва. Дрвата биле предадени на Шумско стопанство Кичево и се
преземаат мерки за расчистување на случајот.     

Во текот на изминатиот викенд, полициски службеници од СВР Куманово спроведоа акциска контрола
за санкционирање на возачи кои не ги почитуваат сообраќајните прописи, при што на подрачјето на
Куманово санкционирани се вкупно 179 возачи. Од нив, 137 управувале возило со брзина поголема од
пропишаната, 22 санкции се изречени за возачи кои управувале возило под дејство на алкохол, 16 за
управување возило без возачка дозвола и 4 за нерегистрирани возила. 

СВР Куманово поднесе кривична пријава против Б.М.(23) од село Студеничани, скопско, поради
постоење основи на сомнение за сторено кривично дело „криумчарење мигранти’’. На 13.10.2023 на
делот од автопатот од наплатна станица Романовце кон Граничниот премин Табановце, полициски
службеници извршиле преглед во возилото „фолксваген бора“, кое го управувал, при што пронашле 12
лица мигранти од Сирија, од кои четири малолетници. 

На 15.10.2023 во 09.45 часот пред наплатна станица Демир Капија, на автопатот Градско-Демир
Капија, полициски службеници од Полициската станица за граничен надзор Михајлово дале знак за
запирање на товарно возило „фиат дукато“ со крушевски регистарски ознаки, по што возачот ја
намалил брзината, скокнал од возилото и го напуштил местото. При преглед во возилото биле
пронајдени 19 лица мигранти од Непал. Се преземаат мерки за расчистување на случајот. 

СВР Скопје поднесе кривична пријава против Е.Б.(28) од Скопје поради постоење основи на сомнение
за сторени две кривични дела „разбојништво“ и по едно кривично дело „одземање моторно возило“ и
„тешка кражба во обид“. На 10.10.2023 во скопското село Брњарци, во домот на Д.С., пријавениот со
закана од Д.С. одзел мобилен телефон. Следниот ден,  на улица „Сава Михајлов“ во Скопје, со
употреба на сила на Д.В. ѝ одзел мобилен телефон, по што на улица „11“ одзел патничко возило
„фолксваген голф“, кое не било заклучено, а клучот бил во бравата. Истиот ден, 11.10.2023 на улица
„1632“  влегол во објект на фирма, но не одзел ништо. Со ваквите дејствија, пријавениот се стекнал со
противправна имотна корист од околу 91.000 денари. 

Денеска (16.10.2023) во 03.30 часот во СВР Скопје, Л.Л.(49) од Скопје пријавила дека на 15.10.2023
околу 20.30 часот пред угостителски објект на подрачјето на Кисела Вода нејзиниот малолетен син бил
физички нападнат од друг малолетник. Се преземаат мерки за расчистување на случајот. 

Секторот за внатрешни работи Скопје – Единица за насилен криминал поднесе кривична пријава
против Е.И.(28) од Скопје, поради сомнение дека на 14.10.2023 околу 00.00 часот подрачјето на Гази
Баба физички ја нападнал неговата 23-годишна бремена сопруга. Од здобиените повреди настанала
смрт кај плодот, што било потврдено со вештачење. Од судија на претходна постапка на Е.И. му била
определена мерка притвор. 

На 15.10.2023 во 14.20 часот во СВР Скопје, И.Н.(45) од Скопје пријавил дека околу 12.00 часот на
автопатот Велес – Скопје, пред железничкиот мост што ги спојува Хиподром и Инџиково, по претходно
недоразбирање во сообраќајот, бил физички нападнат од едно лице. Се преземаат мерки за
расчистување на случајот.    

СВР Тетово поднесе кривична пријава против А.А.(29) од Тетово, поради постоење основи на сомнение
за сторени кривични дела „затајување“ и „измама”. Во периодот од 13 до 17.08.2023, пријавениот од
едно лице земал на користење патничко возило „бмв“ со германски национални ознаки, кое требало да
го врати за неколку часа, но тој не го вратил возилото, туку на социјалната мрежа Фејсбук остварил
контакт со лице и му го понудил возилото за продажба, доведувајќи го во заблуда дека возилото е во
негова сопственост. 

На 15.10.2023 во 16.00 часот во СВР Скопје, 52 - годишна жена пријавила дека на 14.10.2023 околу
21.00 часот во домот во скопско била физички нападната од нејзините синови Д.К. и А.К.. Се преземаат
мерки за расчистување на случајот. 

На 15.10.2023 во 19.00 часот во Полициската станица Пробиштип било пријавено дека бил пронајден
Д.Ѓ.(70) од Пробиштип, за кого на 14.10.2023 во 18.57 часот неговата ќерка Е.С.(44) пријавила дека се
оддалечил од својот дом.  

СВР Штип поднесе кривична пријава против Б.П.(44) од Штип, поради постоење основи на сомнение за
сторено кривично дело „неовластено производство и пуштање во промет на наркотични дроги,
психотропни супстанци и прекурзори“. На 11.10.2023 во Штип, полициски службеници извршиле
претрес во домот на пријавениот, при што пронашле и одзеле хероин, неколку шишиња со метадон,
четири дигитални ваги и пари.  

На 15.10.2023 во 14.30 часот во СВР Скопје, Д.В.(39) од Скопје пријавил дека на 14.10.2023 околу
18.30 часот на подрачјето на Кисела Вода неговиот малолетен син бил физички нападнат од негов
соученик и од неговата мајка А.Ј. Се преземаат мерки за расчистување на случајот.  

СВР Тетово поднесе кривична пријава против К.Р.(25) и Л.Р.(22), двајцата од Тетово, поради постоење
основи на сомнение за сторено кривично дело „неовластено производство и пуштање во промет на
наркотични дроги, психотропни супстанци и прекурзори“. На 11.10.2023 во Тетово, полициски
службеници извршиле претрес во домот на пријавените, при што биле пронајдени и одземени еден
килограм и 210 грама марихуана. 

На 15.10.2023 во СВР Скопје било пријавено дека во куќата во која живеел како потстанар, на
подрачјето на Центар, бил пронајден починат В.К.(68) од Скопје. Лекар од Итна медицинска помош
констатирал смрт без видливи траги на насилство, а по наредба на јавен обвинител телото на
починатиот било предадено на обдукција. 

Надворешната канцеларија за криминалистички работи Кочани поднесе кривична пријава против В.Л.
(47) од село Мојанци, кочанско, поради постоење основи на сомнение за сторено кривично дело
„неовластено производство и пуштање во промет на наркотични дроги, психотропни супстанции и
прекурзори“. На 18.08.2023, полициски службеници извршиле претрес во домот на пријавениот, при
што пронашле и одзеле марихуана. 

На 15.10.2023 во 18.30 часот во Полициската станица Ѓорче Петров, Т.Т.(64) од Скопје пријавила дека
од домот се оддалечил нејзиниот татко Ј.Ш.(88). Се преземаат мерки за пронаоѓање на лицето. 

СВР Скопје поднесе кривична пријава против Ф.Х.(26) од Косово, поради постоење основи на сомнение
за сторено кривично дело „фалсификување исправа“. На 10.10.2023 на Граничен премин Долно Блаце,
пријавениот на увид приложил фалсификувани хрватска патна исправа и лична карта.

